
Javier Gomez. Mikologoa, Ultzamako araudiaren egileetako bat

«Jendea konturatzen ari da kontrola beharrezkoa dela» 

Ainara Arratibel 

Ultzamako ibarrean perretxikoak eta onddoak jasotzeko kontrol araudiaren bultzatzaileetako bat izan da Javier Gomez mikologoa. Pozik dago izaten ari diren emaitzekin, eta argi utzi du halako araudien helburua ez dela dirua biltzea, baizik eta ingurumena eta baliabide mikologikoak zaintzea eta babestea. 

Duela bi urte jarri zenituzten onddoak eta perretxikoak biltzeko kontrol neurriak. Zer helbururekin?
Bi helburu nagusi genituen. Alde batetik masifikazioa saihestu nahi genuen. Izan ere, horrek ez dio mesede egiten ez biltzaileei, ez bertako herritarrei, eta are gutxiago ingurumenari zein baliabide mikologikoei. Hain zuzen ere, ingurumena eta baliabide mikologikoak zaintzea izan da gure beste helburua. Horretarako ahalegin handia egin dugu heziketan.

Zer moduz ari dira funtzionatzen?
Lehenengo urtea zaila izan zen, aldaketaren urtea izan baitzen. Jendeari kosta egin zitzaion onddoak eta perretxikoak biltzeko baimena behar zuela onartzea, ordaindu egin behar zuela. Gainera, kontuan izan behar da halako araudiak berriak direla hemen. Italian, adibidez, 1995etik daramate halako neurriekin. Batzuek uste zuten dirua lortzeko ezarri zirela kontrol neurri horiek. Ahalegin handiak egin genituen hori ez zela horrela azaltzeko, eta helburua baliabide mikologikoak eta ingurumena zaintzea zela argitzeko. Hala, iaz hobeto joan zen, baita aurten ere. Onddo eta perretxiko asko dago aurten, eta egun batzuetan jende asko izan da. Baina ikusi dugu jendea konturatu dela baimena behar duela. Kontrolatutako 660 autoetatik %83k baimena dute. Jendea konturatzen ari da kontrola beharrezkoa dela. 

Kontrol neurriak ezarri zenituztenetik, jende gutxiago al dabil Ultzaman onddoak biltzen? 
Bai. 2006an hiru kilometroko pista batean 140 auto inguru kontatu genituen. Eromena zen. Aurten, berriz, eremu horretan 40 inguru zeuden, gehienak baimenarekin. Nolanahi ere, baimenak lortzeko eskaera mordoa jaso dugu, eta kupoak jarri behar izan ditugu. 50 eguneko-baimen ematen ditugu Ultzaman bertan, eta 25 Internetez. Gainera, 450 urteko- baimen ditugu: 200 bertakoentzat, eta 250 kanpokoentzat. Horrenbestez, 525 lagun inguruk dute baimena. Kopuru hori onargarria dela uste dugu, iraunkortasunaren ikuspegitik. Ez genuen 2006ko egoera berriz gertatzerik nahi eta, gainera, jendeak horregatik ordaintzea. Kalitate oneko zerbitzua eskaini nahi genuen, betiere ingurumena eta baliabide mikologikoak zainduz. 

Ingurumenaren ikuspegitik, zer alde nabaritu duzue? 
Zabor gutxiago dago inguruan, eta hainbeste auto ez egoteak ere laguntzen du kutsadura gutxitzen. Baina, hortik aurrera, nabarmenduko nuke onddoak eta perretxikoak dauden lekuak ez daudela hain zapalduak, eta horregatik gehiago ateratzen dira. 

Ingurumen eta baliabide mikologikoen heziketan lan egiten ari zarete. Zertan jarri duzue lehentasuna alor horretan?
Baimena jasotzera Informazio Mikologikoko Gunetik igarotzen direnei, bildutako onddo eta perretxikoek gutxienez lau zentimetroko diametroa izan behar dutela azaltzen diegu, eta ez direla moztu behar. Izan ere, txikiagoak jasotzen badituzte, ez diegu esporak botatzen uzten. Litekeena da aurten horrek eraginik ez izatea, baina bai hemendik 20 urtera. Horren ondorioz, inguru horietan onddo gehiago ez ateratzeko arriskua dago. Desagertzeko arriskuan dauden eta kutsagarriak diren espezieen berri ere ematen diegu. Baimena jasotzeari esker, beraz, ez dago soilik onddoak biltzeko aukera, baita informazio hori jasotzekoa ere.

Badira, kontrol neurri gisa, onddoak eta perretxikoak biltzeko barrutiak jarri dituztenak. Zer iritzi duzu?
Beste edozein neurri gisa, errespetagarria dela uste dut. Baina iruditzen zait, kontrolatzea baino gehiago, jendeari biltzeko asmoa kentzea dela barrutien xedea. 

Etorkizunean araudian beste aldaketaren bat egiteko asmoa duzue?
Jarritako xedeekin bat etorriz gero, aldaketak egin daitezke. Biltzaileen proposamenak jasotzeko prest gaude. Lehenengo urtean, adibidez, ez zegoen urteko baimenik. Iaz, berriz, jarri egin genuen, haiek eskatu zigutelako. 
